
MAKTABGACHA TA’LIMDA 
INNOVATSION VA FIZIOLOGIK 
YONDASHUVLARNING O‘ZIGA 
XOS XUSUSIYATLARI

Ruziyeva Gulsara Temirqulovna
Termiz iqtisodiyot va servis universiteti
“Tabiiy fanlar” kafedrasi, PhD, v.b. dotsent

ORCID: 0009-0009-2634-063X
Annotatsiya: Maktabgacha ta’lim muassasalarida tarbiyalanuvchilarning savodxonligini oshirish jarayonida zamonaviy 
ta’lim dasturlari va texnologiyalarini joriy etish, shuningdek, bolalarni har tomonlama intellektual rivojlantirishda innovat-
sion yondashuvlar hamda ularning fiziologik xususiyatlari yoritiladi.

Kalit so‘zlar: intellektual rivojlanish, axloqiy-estetik tarbiya, anatomik va fiziologik xususiyatlar, qalqonsimon bez, nutq 
rivoji, motorika, ko‘nikma, refleks.
Abstract: The paper examines the improvement of literacy among preschool children through the implementation of 
modern educational programs and technologies, as well as highlights innovative approaches to comprehensive intellec-
tual development considering children’s physiological characteristics.

Key words: intellectual development, moral and aesthetic education, anatomical and physiological features, thyroid 
gland, speech development, motor skills, competence, reflex.
Аннотация: Рассматриваются вопросы повышения грамотности воспитанников в дошкольных образовательных 
учреждениях на основе внедрения современных образовательных программ и технологий, а также освещаются 
инновационные подходы к всестороннему интеллектуальному развитию детей с учётом их физиологических осо-
бенностей.

Ключевые слова: интеллектуальное развитие, нравственно-эстетическое воспитание, анатомические и физио-
логические особенности, щитовидная железа, развитие речи, моторика, навыки, рефлекс.

KIRISH
Mamlakatimizda maktabgacha ta’lim jarayonini yanada takomillashtirish, moddiy-texnika bazasini mustah-

kamlash, maktabgacha ta’lim muassasalari tarmog‘ini kengaytirish, malakali pedagog kadrlar bilan ta’minlash, 
maktabgacha ta’lim sifatini oshirish, bolalarni maktab ta’limiga sifatli tayyorlash darajasini tubdan yaxshilash, 
ta’lim-tarbiya jarayoniga jahon amaliyotida keng qo‘llaniladigan zamonaviy ta’lim dasturlari va texnologiyalarini 
joriy etish, shuningdek, bolalarni har tomonlama intellektual, axloqiy, estetik va jismoniy rivojlantirish masala-
siga alohida e’tibor qaratilmoqda.

Maktabgacha ta’lim muassasalarida tarbiyalanuvchilarni har tomonlama tarbiyalash va voyaga yetka-
zish ota-onalar, tarbiyachilar zimmasiga katta mas’uliyat yuklaydi. Bu esa, o‘z navbatida, barcha tarbiyachilar 
oldidagi dolzarb va muhim vazifalardan biri hisoblanadi. Qaysiki, bola kelgusida ulg‘ayib, qanday kasb egasi 
bo‘lishidan qat’i nazar, maktabgacha yosh davrlari o‘ta muhim o‘rin tutadi, shu bois bog‘cha yoshidagi bolalarni 
tarbiyalashda, avvalo, uning anatomik va fiziologik holatiga jiddiy e’tibor qaratish lozim bo‘ladi. Chunki ilmiy 
jihatdan asoslangan muayyan fiziologik va psixologik o‘zgarishlar har bir bola ulg‘ayishida kuzatiladi hamda 
bola shaxsi tabiiy ravishda o‘zgaruvchan harakatlarga moslasha boradi.

Ma’lumki, maktabgacha ta’lim muassasasida tarbiyachi innovatsion faoliyatning sub’ekti hisoblanadi. 
Chunki innovatsion faoliyatning samaradorligi pedagog shaxsiyati bilan belgilanadi. Ta’lim-tarbiya jarayoni 
ustuvor masala bo‘lib, tarbiyachi o‘z faoliyatida zamonaviy pedagogik va axborot texnologiyalaridan foydala-
nish bilan birga, maktabgacha ta’lim muassasasida tarbiyalanuvchilarning tegishli organlarining anatomik va 
fiziologik tuzilishi, gigienasi, o‘sish va rivojlanish qonuniyatlari hamda yosh xususiyatlarini mukammal bilishi 
zarur. O‘sib kelayotgan organizmni to‘g‘ri tarbiyalash uchun bola organizmining o‘sishi va rivojlanishiga bog‘liq 
asosiy xususiyatlarni, albatta, hisobga olishimiz lozim bo‘ladi.

Maktabgacha davr – bu bolalarning o‘sish, rivojlanish, o‘zini namoyon etishga intilish, o‘rganish va bilishga 
ishtiyoqi kuchli bo‘lgan davr hisoblanadi. Aynan shu davrda bolalarning insoniy sifatlari va aqliy salohiyati rivoj
lanishi uchun poydevor yaratiladi. Maktabgacha yoshdagi bolalar bilan ta’lim-tarbiya qanchalik erta boshlansa, 
samarasi shunchalik erta namoyon bo‘ladi.

Maktabgacha ta’lim-tarbiya har bir bolaga individual yondashishni, bolaning qiziqishi va yosh xususiyat-
lariga mos holda ta’lim berishni nazarda tutadi.

Maktabgacha ta’lim muassasasining asosiy vazifasi – har bir bola shaxsini yosh davrlariga mos tarzda 
sifatli rivojlantirish va uni navbatdagi ta’lim bosqichiga puxta tayyorlashni ta’minlash, shuningdek, muassa-
sada ijobiy muhitni yaratishdir. Maktabgacha ta’lim samaradorligini oshirish maqsadida ota-onalarni hamkorlik 
asosida jalb qilish ishlariga alohida e’tibor berish muhim. Sir emaski, ota-ona bolaning birinchi ustozi hisob
lanadi.

Muhim tarbiyaviy vazifalardan biri – bola hayoti va sog‘lig‘ini himoyalash, tasavvur hamda nutqini rivojlan-
tirish, sog‘lom turmush tarzi va gigienaga amal qilish ko‘nikmalarini singdirishdan iborat. Bolani tabiat bilan 
tanishtirish asosida ona tabiatni asrab-avaylash, o‘simliklarni parvarish qilish ko‘nikmalarini rivojlantirish vazi-
falari kengaytiriladi. Maktabgacha ta’lim muassasasi tarbiyachisining vazifasi maktab yoshiga yetgan har bir 
bolani maktab ta’limiga sifatli tayyorlashdan iborat. Bolaning jismonan sog‘lom, aqliy jihatdan yetuk bo‘lishida 
homiladorlik davrining har jihatdan me’yorda kechishi, bolaning ona qornida me’yorda rivojlanishi va har tomon-
lama sog‘lom tug‘ilishi muhim ahamiyat kasb etadi.

MAVZUGA OID ADABIYOTLAR SHARHI
Maktabgacha ta’lim tizimida bolalarning rivojlanish jarayonlarini ilmiy asosda tashkil etish masalalari 

ko‘plab tadqiqotchilar tomonidan yoritilgan. Jumladan, S.X. Aripova va G.A. Shaxmurova tomonidan ishlab 
chiqilgan “Yosh fiziologiya va gigiena” asarida bola organizmining o‘sish va rivojlanish qonuniyatlari, fiziologik 
jarayonlarning yoshga xos xususiyatlari hamda ta’lim jarayonida ularni hisobga olish zarurligi asoslab berilgan 
2013. Ushbu tadqiqotlar maktabgacha yoshdagi bolalarning jismoniy va psixik rivojlanishini uyg‘unlashtirishda 
muhim metodologik asos bo‘lib xizmat qiladi.

Maktabgacha ta’lim muassasasi va oila hamkorligiga oid ilmiy manbalarda ta’lim-tarbiya samaradorligini 
oshirishda ijtimoiy muhit va pedagogik ta’sirning o‘zaro bog‘liqligi keng yoritilgan. Xususan, “Maktabgacha 
ta’lim muassasasi va oila hamkorligi” modulida bola rivojlanishida oila va ta’lim muassasasining integratsi-
yalashgan faoliyati muhim omil sifatida ko‘rsatiladi 2012. Bu yondashuv innovatsion pedagogik texnologiyalarni 
joriy etishda ham muhim ahamiyat kasb etib, bolaning shaxs sifatida shakllanishiga kompleks ta’sir ko‘rsatadi.

Shuningdek, N. Qayumovaning “Maktabgacha pedagogika” asarida hamda “Bolajon” tayanch dasturida 
maktabgacha ta’lim jarayonini tashkil etishda zamonaviy pedagogik yondashuvlar, innovatsion metodlar va 
bolalarning individual xususiyatlarini hisobga olish masalalari keng yoritilgan 2013, 2016. Ushbu manbalarda 
ta’lim jarayonini samarali tashkil etish, bolalarda nutq, tafakkur va ijodiy qobiliyatlarni rivojlantirishda innovat-
sion yondashuvlarning ahamiyati alohida ta’kidlanadi. Bu esa maktabgacha ta’limda fiziologik va pedagogik 
yondashuvlarning integratsiyasini ta’minlash zarurligini ko‘rsatadi.

TADQIQOT METODOLOGIYASI
Tadqiqot jarayonida ma’lumotlar kuzatuv, pedagogik tajriba va suhbat usullari orqali yig‘ildi. Tarbiyala

nuvchilarning rivojlanish darajasi va faoliyati muntazam monitoring asosida qayd etildi. Olingan ma’lumotlar 
taqqoslash, tahliliy yondashuv hamda statistik umumlashtirish usullari yordamida qayta ishlanib, natijalarining 
ishonchliligi aniqlashtirildi.

TAHLIL VA NATIJALAR
Go‘dakning vazni tug‘ilgan paytda o‘rtacha 3,5 kg, bo‘yi 50–55 sm atrofida, uch oylik davrida 5–6 kg, bo‘yi 

65 sm bo‘ladi. Bola dunyoga kelganda harakat faoliyati, jismoniy rivojlanishi shakllana boshlaydi, asta-sekin 
o‘z tanasini boshqaradi, tik holatda boshini ushlab turadi. Bolaning vazni tug‘ilganidan keyingi birinchi oyda 
o‘rtacha 600 gr, ikkinchi oyda 800 gr ortadi. Bir yashar bolaning vazni tug‘ilgandagi vaznidan uch marta ortadi 
va 9–10 kg ga yetadi.

2 yoshda bolaning vazniga 2,5–3,5 kg qo‘shiladi. 4–5–6 yoshlarda bola vazniga har yili 1,5–2 kg dan vazn 
qo‘shilib boradi. 7 yoshdan boshlab bola vazni tez ortib boradi. Rus gigienisti N.P. Gundobin bolalik yillarini 
davrlarga birlashtirdi. Har bir davr o‘z ichiga bir nechta yillarni qamrab oladi. Har bir davrda o‘ziga xos fiziologik 
o‘zgarishlar sodir bo‘ladi.

1-davr – ona qornidagi rivojlanish davri. Nomila har tomonlama ona organizmiga bog‘liq bo‘ladi.

2-davr – yangi tug‘ilgan chaqaloqlik davri. 1 kundan 10 kungacha bo‘lgan davr hisoblanadi. Bu davrda 
bola yangi hayotga moslasha boradi. Ilk bor mustaqil ravishda nafas oladi. Bola organizmidagi analizatorlar 
tizimi mustaqil ishlay boshlaydi.

3-davr – ko‘krak yoshi davri chaqaloqlik davridan 2 yoshgacha bo‘lgan davr hisoblanadi. Bola vazniga 
o‘rtacha 2,5–3,5 kg qo‘shiladi. Nutq paydo bo‘ladi. Qalqonsimon, ayrisimon va gipofiz bezlarining funksiyasi 
kuchayadi.

Ba’zi tizimlarning funksional jihatdan mustahkam bo‘lmasligi, jumladan, ovqat hazm qilish va nafas olish 
tizimlari bu yoshdagi bolalar orasida oshqozon-ichak kasalliklari tarqalishiga olib keladi.

Bog‘cha yoshi 3 yoshdan 6–7 yoshgacha bo‘lgan davr hisoblanadi. Bu davrda tananing bo‘yiga o‘sishi, 
og‘irligining ortishi biroz susayadi. So‘z boyligi ortadi, organlari takomillashadi, xotira, fikrlash, tasavvur qilish 
jarayonlari rivojlanadi. Miya po‘stlog‘ida juda ko‘p shartli bog‘lanishlar hosil bo‘ladi.

Bolada 2-signal sistemasining shakllanib borishi nutqning rivojlanishi bilan bevosita bog‘liq. Bola hayotining 
1-yilidagi so‘nggi oylari va 2-yili nutq rivojlanadigan davr hisoblanadi. Bolalarda nutqning qaror topib borishi 
jarayoni shartli reflekslar hosil bo‘lish qonunlariga muvofiq o‘tadi. Bolalarda nutq refleksi taqlid yo‘li bilan hosil 
bo‘ladi. Bu reflekslarning qaror topib rivojlanishi esa bolaning katta yoshli odamlar bilan doimiy muloqot qilib 
turishiga, ta’lim olib o‘rganishiga asoslanadi. Hayotining 2-yili davomida lug‘at boyligi ancha tez ortib boradi. 
3 yoshgacha bo‘lgan davr nutq rivojlanishining eng optimal davri hisoblanadi. Nutq 2-signal sistemasi sifatida 
bolaning yoshligida 1-signal sistemasi asosida paydo bo‘ladi. Bola 1 yoshga kirganda 5–10 ta so‘zni, 2 yoshda 
300 ta, 3 yoshda 1000 ta, 4 yoshda 2000 tagacha so‘zlarni ayta oladi. Bolaning so‘z boyligi uning sog‘ligiga, 
ota-onasi va tarbiyachilarining madaniyatiga, ular olib borayotgan tarbiyaviy ishlar mazmuniga bog‘liq. Bola-
ning maktab yoshigacha hosil bo‘lgan shartli reflekslar, o‘rgangan so‘zlari miya hujayralarida mustahkam iz 
qoldiradi. Bolada nutq qobiliyatining paydo bo‘lishi va rivojlanishi uchun uning markaziy asab tizimining tuzilishi 
normal rivojlangan bo‘lishi zarur. Avvalo, uning eshitish organlari va bosh miya po‘stlog‘ining chakka qismida 
joylashgan eshitish markazi, shu bilan birga miya yarim sharlar po‘stlog‘idagi nutq markazi normal rivojlangan 
va sog‘lom bo‘lishi kerak. Bu ikkala markazning bittasi rivojlanmagan bo‘lsa, bolada nutq paydo bo‘lmaydi. 
Bolaning jismoniy rivojlanishida 2–3 yosh o‘ziga xos davr hisoblanadi. Bu davrda bolaning vazni 13–15 kg, 
bo‘yi taxminan 85–90 sm bo‘ladi. 2 yoshli bolaning turli harakatlarni qila olishi uning sezgi va idroki, tasavvur va 
xotirasi, nutqi hamda hissiyoti rivojlanishiga xizmat qiladi.

Bolada jismoniy harakatlarning muhim hayotiy turlarini shakllantirish (yurish, yugurish, sakrash, emaklash, 
irg‘itish) orqali oyoq, qo‘l, tana va bosh harakatlarini rivojlantirish, turgan joyida aylanish bola qomatini to‘g‘ri 
shakllantirishga yordam beradi. Tarbiyachining nazorati ostida jismoniy mashqlarni muntazam bajarish qomatni 
to‘g‘ri shakllantirish, yassitovonlikning oldini olishga yordam beradi. Bolaning sezgi organlarini rivojlantirish 
uchun bolaning barmoqlari yordamida rezinali o‘yinchoqlarni, paxta, no‘xat, yelim idishlarni yig‘ishtirish, o‘tlarni 
qo‘llari bilan ushlash, gullarni hidlashga ruxsat berish tavsiya etiladi. Bolada madaniy-gigienik ko‘nikmalarni 
rivojlantirish uchun qo‘llarini sovunlab yuvib, sochiq bilan artishga o‘rgatish lozim. Ertalabki badan tarbiyasi 
va suv muolajalarini o‘tkazishga odatlantirish, to‘g‘ri ovqatlanish tartibiga rioya qilish, mustaqil ovqatlanishni 
o‘rgatib qo‘yish lozim.

Shu bilan birga, bola o‘z tanasining qismlarini aytib bera olishi kerak. Buning uchun bola tana a’zolarini 
(bosh, qosh, ko‘z, burun, og‘iz, tish, quloq, qo‘l-oyoq) ko‘rsatib berishga undash lozim. Nutq tovush madaniya-
tini tarbiyalash uchun bolani aniq, shoshilmay, yetarlicha baland ovozda gapirishga odatlantirish kerak. So‘zga 
taqlid qiluvchi tovushlardan foydalanib, unli (e, i, a, o, u, o‘) va undosh (m, n, b, p, t, d, k, g, f, v, l, r) tovushlarni 
to‘g‘ri talaffuz etishni mashq qildirish, kichik she’rlarni qaytarish ko‘nikmasini tarkib toptirish, tovushga taqlid 
qiluvchi (vov-vov, chiq-chiq, kuchuk, soat) kabi so‘zlarni “ayt”, “qaytar” kabi topshiriqlarni bajarishga undash, 
bolaga turli tovush-bo‘g‘in talaffuzlarini mashq qildirish kerak.

Hayotining 2-yili oxirlarida elementar iborali nutq shakllanib boradi. Uning paydo bo‘lish vaqti intellekt-
ning eshitish holati, tarbiya sharoiti va boshqa genetik rivojlanish dasturiga bog‘liq. Eng asosiysi, bola o‘zining 
xohish-istaklarini bir so‘z bilan, keyin iboralar orqali, sekin-asta gapda so‘zlarni to‘g‘ri qo‘llay olish bilan ifoda-
laydi. Agar bolada 2,5 yoshgacha elementar iborali nutq shakllanmasa, bu uning nutqiy rivojlanishi me’yordan 
orqada qolayotganligini anglatadi. Shuningdek, 2,5 yoshdagi bola nutqi kattalar bilan muloqotga kirishishning 
asosiy vositasi bo‘lib qoladi. Bolada nutqiy muloqotning yetarlicha bo‘lmasligi uning nafaqat nutqiy rivojlanishi, 
balki umumiy psixik va fiziologik rivojlanishiga ham o‘z ta’sirini ko‘rsatadi.

Bola 3 yoshga qadam qo‘yganda jismoniy o‘sishi bir qadar sekinlashadi. Bu davrda uning vazni o‘rtacha 
16–18 kg atrofida, bo‘yi 90–100 sm gacha yetadi. Bola jismonan ancha chiniqib, asab tizimi taraqqiy etadi. 
Tayanch-harakat organlari takomillashib boradi. Bolaning qad-qomati shakllanishida, ayniqsa, umurtqa 
pog‘onasining normal rivojlanishi muhim ahamiyatga ega. Normal holda bo‘yin va bel qismida umurtqa pog‘onasi 
biroz oldinga, ko‘krak va dumg‘aza qismida esa bir oz egilgan bo‘ladi. Bu tabiiy egilishlar bir yoshgacha bo‘lgan 
bolalarda bo‘lmaydi. Bolaning tik turishi, yurishi, boshini tik tutishi natijasida asta-sekin bu egilishlar hosil bo‘ladi. 
Bolaning qad-qomati normal shakllanishi uchun bolani yoshligidan tekis va biroz qattiqroq to‘shakka yotishga 

o‘rgatish, yostiqning pastroq bo‘lishi kerak. To‘shakning qalin va yumshoq bo‘lishi, yumshoq prujinali karovat, 
baland yostiq bolaning umurtqa pog‘onasi qiyshayib qolishiga sabab bo‘ladi.

Maktabgacha ta’lim muassasasida tarbiyalanuvchi 3 yoshdagi bolalar uzoq vaqt bir joyda o‘tirmasliklari, 
tik turmasliklari, uzoq masofaga yurmasliklari, og‘ir buyumlarni ko‘tarmasliklari kerak. Bolada D vitamini yetish-
masligi yoki quyosh nuridan yetarli foydalanmaslik organizmda kalsiy va fosfor tuzlari almashinuvi buzilishiga 
sabab bo‘ladi va suyaklanish jarayoni sekinlashadi, natijada raxit kasalligi kelib chiqadi. Bularning barchasi 
bolaning umurtqa pog‘onasi va oyoq suyaklari egrilanib qolishiga sabab bo‘ladi. Bolaning qaddi-qomatining 
buzilishiga ba’zan umurtqa pog‘onasining bir tomonga qiyshayib qolishi – skolioz sabab bo‘ladi. Bolaning 
jismonan sog‘lom o‘sishi kelajakda barkamol inson bo‘lib yetishishi uchun oilada ota-ona va maktabgacha 
ta’lim muassasasida tarbiyachi zimmasiga katta mas’uliyat yuklaydi. 3 yoshli bolalarni kuzatganimizda, ular 
o‘z xatti-harakatlarini idora qilish ko‘nikmasiga ega bo‘la boshlaydi. Bolada mustaqillik ortadi, hissiy-sensor 
idroki rivojlanib boradi. Jamoa bo‘lib o‘ynash ko‘nikmasi shakllanadi. 3 yoshli bolaning diqqati qisman markaz
lashadi, xotirasi mustahkamlanib boradi. Maktabgacha ta’lim muassasasi tarbiyachilari bolaning gavdasini tik 
tutishga o‘rgatishi, jismoniy sifatlarini rivojlantirishga hamda sport turlariga qiziqishini orttirishi, bolani qo‘l-oyoq 
harakatlarini mashqqa muvofiqlashtirishga, oyoqni sudramay, boshni egmay yengil yurishga odatlantirishi 
va muvozanat saqlashga o‘rgatib borishi kerak. Qomatni to‘g‘ri tutish, yassitovonlikning oldini olishga imkon 
beradigan mashqlarni tarbiyachining nazorati ostida bolalar bajarsalar, maqsadga muvofiq bo‘ladi.

Umuman, 3–4 yoshli bolalar yurish, yugurish, sakrash, yumalash, irg‘itish, ilib olish, balandlikdan sakrash 
kabi mashqlarni bajara oladi. Bolalarning savodxonligini shakllantirish uchun ularning nutqiga katta e’tibor 
qaratish, bolaning tevarak-atrofdagi narsa va hodisalar haqidagi tasavvurlarini kengaytirish, uy-ro‘zg‘or buyum-
larining shakli, hajmi, sifatini so‘rash orqali so‘z boyligini orttirish, berilgan savollarga aniq va to‘liq javob berishga 
o‘rgatish, qisqa she’rlarni ifodali aytib berishni o‘rgatish bilan birgalikda “r”, “l” kabi ayrim tovushlarni talaffuz 
etishda qiynalsa, to‘g‘ri talaffuz bo‘yicha alohida mashqlarni qildirish orqali bolaning nutqini boyitish mumkin. 
Mashg‘ulot davomida bolalarning elementar matematik ko‘nikmalari va bilimlarini rivojlantirish uchun son va 
sanoqni o‘rgatish, buyumlarning rangi, shakli, ko‘p yoki bittaligini ajratish, geometrik shakllar bilan – shar yoki 
kub bilan tanishtirish orqali bolaning matematik savodxonligini oshirish mumkin.

Sahnalashtirilgan o‘yinlar orqali teatrlashtirilgan o‘yinlarga qiziqish hissini uyg‘otish bilan bolaning ijodiy 
qobiliyatini o‘stirish, uning qo‘shiq aytish, ertak to‘qishga bo‘lgan intilishini rag‘batlantirish orqali iste’dodini 
namoyon qilishga bo‘lgan havasi rivojlanadi.

Maktabgacha ta’lim muassasasida tarbiyalanuvchilar savodxonligini oshirishda tarbiyachi mashg‘ulot 
davomida bolalarga ta’limiy o‘yinlarni o‘rgatib borishi zarur. Ta’limiy o‘yinlarda bola dunyoni anglaydi, fikrlaydi, 
muammolarni yecha oladi. Motorik harakat ko‘nikmalari shakllanadi, nutq va savodxonlik, og‘zaki nutq hamda 
mimika yaxshi rivojlanadi.

Ta’limiy o‘yinlar: “Minorani yig‘”, “O‘yinchoqlarni top”, “Kim to‘g‘ri aytadi va ko‘rsatadi”, “Rangli doiralar”, 
“Qaysi qo‘lda ko‘p”, “Zukkolar” o‘yini bolaning lug‘at boyligini oshiradi.

O‘yin mazmuni: bolalar 2 guruhga bo‘linadi. Boshlovchi har bir guruhga bittadan so‘z aytadi. Qaysi guruh 
ko‘proq so‘z aytsa, o‘sha guruh g‘olib bo‘ladi.

Ertak aytamiz mashqi: o‘zbek xalq ertagini birgalikda tahlil qilish orqali bolalarda nutq ko‘nikmasini shakl-
lantirish.

“Zumrad va Qimmat” ertagi tasvirlangan syujetli rasm ko‘rsatiladi. Ulardan rasm asosida ertakni so‘zlab 
berish so‘raladi. Bolalar bilan ijobiy va salbiy qahramonlar tahlil qilinadi.

Maktabgacha ta’lim jarayonida bolalar bilan ishlashda tarbiyachi harakatli o‘yinlarni tanlashda bolalarning 
yosh xususiyatlarini hisobga olishi kerak. Innovatsion g‘oyalar doimiy ravishda tarbiyachi faoliyatiga yangiliklar 
olib kirish orqali ta’lim rivojiga hissa qo‘shadi, tarbiyachi faoliyatiga ijobiy ta’sir ko‘rsatadi.

XULOSA VA TAKLIFLAR
Hozirgi kunda tarbiyachining interfaol usullarni o‘quv mashg‘ulotlarida samarali o‘yinlar asosida qo‘llashi 

bolalarning nutq madaniyati, xotirasi va aqliy qobiliyatining rivojlanib borishini ta’minlaydi.
Maktabgacha ta’lim muassasalari tarbiyachilari doimiy ravishda yaxshi natijalarga erishish uchun innovat-

sion va fiziologik yondashuvlarni ilmiy asoslangan holda o‘zlashtirib borishlari zarur. Qaysiki, bugungi kundagi 
maktabgacha ta’lim taraqqiyotining innovatsion va fiziologik yondashuvlarni mukammal o‘zlashtirishni niyat 
qilgan tarbiyachilar faoliyati bilan uzviy bog‘liqligi kundan-kunga oydinlashib bormoqda.

Foydalanilgan adabiyotlar ro‘yxati:
1.	 S.X. Aripova, G.A. Shaxmurova. “Yosh fiziologiya va gigiena”. Toshkent-2013. 
2.	 Maktabgacha ta’lim muassasasi va oila hamkorligi 3-modul. Toshkent-2012. 
3.	 “Bolajon” tayanch dasturi. Toshkent-2016. 
4.	 N. Qayumova. “Maktabgacha pedagogika”. Toshkent-2013.



AKTABGACHA VA
AKTAB TA’LIMI

AKTABGACHA VA
AKTAB TA’LIMI

M
A

K
TA

B
 T

A’
LI

M
I

SC
H

O
O

L 
ED

U
CA

T
IO

N
Ш

К
О

Л
Ь

Н
О

Е 
О

Б
РА

ЗО
В

А
Н

И
Е

520

2026-yil, aprel, 4(1)-son

Pedagogika fanlari

Pedagogika nazariyasi. Pedagogik ta’limotlar tarixi

Ta’lim va tarbiya nazariyasi va metodikasi (sohalar bo‘yicha)

Maxsus pedagogika

Jismoniy tarbiya va sport mashg‘ulotlari nazariyasi va metodikasi

Kasb-hunar ta’limi nazariyasi va metodikasi

Elektron ta’lim nazariyasi va metodikasi (ta’lim sohalari va bosqichlari bo‘yicha)

Ta’limda menejment

Maktabgacha ta’lim va tarbiya nazariyasi va metodikasi

Ijtimoiy pedagogika

Tarix fanlari

Psixologiya fanlari

Fizika-matematika fanlari

Kimyo fanlari

Biologiya fanlari

Falsafa fanlari

Filologiya fanlari

Geografiya fanlari

13.00.00

13.00.01

13.00.02

13.00.03

13.00.04

13.00.05

13.00.06

13.00.07

13.00.08

13.00.09

07.00.00

19.00.00

01.00.00

02.00.00

03.00.00

09.00.00

10.00.00

11.00.00

